 “Батыр кем ул? Ничек батыр булырга?” темасына сыйныф сәгате эшкәртмәсе.

Тема: Батыр кем ул? Ничек батыр булырга?

Максат: Балаларга батырлык турында аңлату, батыр булырга өйрәтү, батырлык үрнәкләре бирү, батырларга хөрмәт тәрбияләү.

Җиһазлау: батырлык төрләре язылган сүзләр, Бөек Ватан сугышы батырлары сурәте, китаплар күргәзмәсе, мәкальләр, татар теленең аңлатмалы сүзлеге.

                                                      Дәреснең эпиграфы:

                                                                                      Батыр үлә үлмәс ат алып,

                                                                                     Батырлыклар белән макталып,

                                                                                     Исемең калсын, үзең үлсәң дә.

                                                                                      Тарихлардан укып ятларлык.

                                                                                                                     М. Җәлил .

                                                       Дәрес барышы:

I. Дәресне оештыру, исәнләшү.
II. Уку мәсьәләсен кую.
1. Укытучының кереш сүзе.

- Исәнмесез, хәерле көн, укучылар! Бүгенге класс сәгатебездә батырлык турында сөйләшербез. Әлбәттә, сезнең барыгызның да батыр булып үсәсе килә торгандыр.

- Батыр сүзе нәрсәне аңлата соң ул? (Җаваплар тыңланыла.)

- Батырлык сүзен ничек аңлыйсыз? (Һәр укучының фикере тыңланыла.)

   Әйе, бу сыйфатлар кешеләргә элек-электән үк хас. Кешеләр дошманнарына каршы батырларча көрәш алып барганнар. Курыкмыйча ерак сәфәрләргә чыкканнар. Ә татар теленең аңлатмалы сүзлегендә бу сүзгә менә ничек аңлатма бирелгән икән. (Мәгънәсе укыла)
Батырлык – 1.Батыр булу сыйфаты, курыкмаучанлык, кыюлык.
                     2. Батырчылык, тәвәкәллек.

III. Уку мәсьәләсен чишү.

     -Әйе, укучылар, сезнең фикерләрегез белән, мондагы фикерләр туры килә. Батырлык төшенчәсе бик тирән мәгънәле икән. Моның шулай икәнлеген без бүгенге дәрестә исбатларбыз. Дәресебезне “Тәрбияле бала” дип исемләнгән хикәя белән танышудан башларбыз.

(Укучы хикәяне укый.)

     Беркөнне Зиннәт урамнан бумажник табып керде. Аның шатлыгы эченә сыймый иде.

Бумажник эчендә байтак кына акча, блокнот һәм бер хәрби кешенең фоторәсеме дә бар иде. Зиннәтнең күзләре шатлыгыннан ут шикелле яна, ә башында аның гаҗәеп матур уйлар йөри. Бу акчага тимераяк та, өр-яңа велосипед та алып була. Әле аннан да артып кала...
Әнисе рәсемне кулына алды: “Бу офицер фронтта үлгән булса кирәк. Бәлки ул немецларга каршы әтиең белән бергә сугышкандыр. Бу әйберне югалткан кеше хәзер бик кайгыра торгандыр. Улының соңгы рәсемедер инде бу.”

Әнисе улының шундый җавабын баядан бирле көтә иде. Менә ул аны ишетте һәм улын кочаклап алды. Шуннан соң алар бу әйбернең хуҗасын эзләргә булдылар, чаттагы баганага белдерү ябыштырдылар.

Беркөнне аларның ишеген кемдер акырын гына шакыды, бүлмә эченә озын мыеклы бер абый килеп керде. Ул үзенең бумажник югалтканын әйтте һәм аның нинди икәнлеген сөйләп бирде. Әнисе шунда ук бумажникны аңа сузды.
Мыеклы кеше әйберләрнең барысының да исән икәнлеген күрде, икесенә дә рәхмәт әйтте һәм Зиннәтне үзләренә алып китте.

Озын мыеклы абый Зиннәтне кунак итте һәм аңа бер төргәк биреп җибәрде.Зиннәт белән әнисе төргәкне ачып карадылар. Аның эченә күп конфет һәм бумажниктагы акчалар салынган иде.

- Бу хикәя сезгә ошадымы? Кайсы ягы белән ошады?

- Хикәядә нәрсәне батырлык итеп атар идегез?

Нәтиҗә: Әйе, Зиннәтнең белдерү язып, бумажник иясен табу – бик зур батырлык!

- Зиннәт урынында булсагыз, сез дә шулай эшләр идегезме? Алай эшләсәгез, бик дөрес эшләгән буласыз.
- Укучылар, хәзер тормышта батыр кешеләребез турында сөйләшик.Сезнең гаиләдәме, туганнарыгыз, якыннарыгыз, дусларыгыз арасында батырлык эшләгән кешеләрегез юкмы? Шулар турында сөйләшик әле.

1 нче  укучы үзенең абыйсы турында сөйли.Аның абыйсы янгын вакытында үзенең гаиләсен коткарганда һәлак була.

2 нче укучы көрәшләрдә гел җиңеп, бик күп бүләкләр алучы абыйсы- Рәзилнең Сабантуй батыры икәнлеге турында сөйли.

3 нче укучы әнисе турында сөйли. Гаиләдә 5 малай тәрбияләп үстерү, фермада алдынгы сыер савучы булып эшләве бик зур батырлык бит!

4 нче укучы әтисенең абыйсы Данилның Әфганстанда 2 ел хезмәт итеп, исән-сау әйләнеп кайтуы турында горурланып сөйләде.

(Һәр укучы сөйләгәч, укучыларга бу батырлыкның төре әйттерелә һәм тактага батырлык төре язылган язу куелып бара.)

Нәтиҗә: Димәк, батырлыклар күп төрле була: гаилә, Сабантуй, хезмәт, сугыш батыры.

Укытучы сөйли.

- Сугыш сүзе чыккач, Бөек Ватан сугышы турында да искә алыйк әле. Бу сугышта Җиңүнең быел 66 еллыгын бәйрәм иттек. Үзебезнең җирлек буенча кайбер мәгълуматлар китерәм. Хәзерге вакытта сугыш ветераннарыбызның саны елдан – ел азая бара. Без аларны онытмыйбыз, хөрмәт итәбез, булышабыз, очрашуларга чакырабыз.
    Батырларны әллә каян – ерактан эзлисе юк. Безнең Кукмара районында гына да  сугыш батырлары , Советлар Союзы геройлары бар. Кемнәр соң алар?

(Батырларның рәсемнәре такта алдына куела.)
Нәтиҗә: димәк, безнең районыбыз – батырлар районы.
Укучылар, хәзер классыбыздагы батырны эзлик әле! Кем, нинди батыр икән ул?

·  Ул-  ( укучының исем, фамилиясе әйтелә)
·  Нинди батыр соң ул?

· Уку батыры. Чөнки ул гел “4” һәм “5” билгеләренә генә укый.

· (Тактада уку батыры төре куела.)

Уку батыры шигырь  укый. “Бер үгет”. М. Җәлил сүзләре.
     Мин күп күрдем филдәй кешеләрне:

Киң күкрәкле, тимет бәдәнле.

Тик күрәсе иде эше белән

Кеше булган иң чын адәмне.

Кем сокланмас көчкә, тимер сынса

Һәм су чыкса баскан эзеңнән.

Тик ни файда, көчең филдәй булып,

Эшең булса чыпчык тезеннән.

Эзе калсын керсез намусыңнан,

Ни үтсә дә синең кулыңнан.

Көчлелегең белән горурланма!

Кешелегең белән горурлан!

Һәр адымыңда синең туры акыл,
Көчле йөрәк эзен күрсеннәр.

Кылыч белән түгел турылык һәм

Чынлык белән көчле кешеләр.

Син яшәмә җирдә файдасыз бер

Түмгәк булып тигез урында.

Янып калсын гомерең, маяк булып, 

Үзеңнән соң килгән буынга.

Утта булган балчык кире купмас,

Эштә булган тимер тутыкмас.

Эш күрсәткән ирне ил онытмас,

Каберенә эзне суытмас.

· Бу шигырне кем язган?

· Муса Җәлил турында ниләр беләсез? Укучыларның фикерләре тыңлана.
Нәтиҗә: эйе, балалар, Муса Җәлил – патриотик шагыйрь. Димәк, аның батырлыгы - туган иленә хыянәт итмәүдә, сатмауда. Ул – Туган ил батыры! (Тактага Туган ил батыры язуы куела.)

   IV. Ял итү минуты.

Батырлык турында мәкаль-әйтемнәр әйтешү уены уйнап алабыз. Кем күп әйтә, шул уенның батыры була.

Нәтиҗә: димәк, уенның батыры булу өчен зиһенлелек, игътибарлылык ярдәм итте. (Уен батыры язуы куела).
  V. Батырлыклар турында сөйләшүебезне дәвам итәбез.
      Без тыныч тормышта яшибез. Ләкин тыныч тормышта да батырлыклар эшләргә була бит. Үзегезнең эшләгән берәр батырлыгыгыз турында сөйләшик әле. 

    Нәтиҗә: димәк, тыныч тормышта да батырлыклар эшләп була икән.

Укытучы:

 Укучылар, сез бик күп шагыйрьләр, язучыларның батырлык турында әсәрләрен беләсез. Әйдәгез, шуларны искә төшерик.

  (Укучылар исемнәрен атыйлар, шигырьләр укыйлар.)

Рәссамнәребез дә үзләренең әсәрләрендә батырлык турында бик күп иҗат иткәннәр. (Рәсемнәр буенча хикәя төзү.)

    VI. Дәресне йомгаклау.

· Дәресебез ахырына якынлаша. Батыр булу өчен үзеңдә нинди сыйфатлар булдырырга кирәк?
· Кыю, көчле, тәвәккәл, акыллы, тырыш, зиһенле, җитез һ.б.

     Тормыш дәвам итә, батырлыклар эшләү дә дәвам итә. Һәркем җирдә тынычлык, күгебез аяз, йөзебез якты, күңелебез тыныч булуын тели. Дәресебезне “Һәрвакыт булсын кояш” җыры белән тәмамлыйк. (Л.Ошанин сүзләре, А. Островский музыкасы)
               Кояш нуры, саф күк йөзе,

               Ул бер малайшың рәсеме.

               Ясаган ул ап-ак биткә

               Һәм язып куйган читкә:

              Һәрвакыт булсын кояш,

              Һәрвакыт булсын һава,

              Һәрвакыт булсын әни,

              Һәрвакыт булыйм мин!
